
LEYE 

 

Èlle aveût lès-ouys rilûjants 

D’one djin naujîye di voyadji, 

One bèle alûre, on cwârps d’èfant 

Mougnî pa l’ fîve do paradis. 

 

Èlle ascaucheûve come su dès-ous 

Dins totes lès cwanes po veûy volti, 

Su totes les vôyes aus quate cints coups, 

Yinte totes lès mwins qu’ont à minti. 

 

Èle sinteût l’ lune, one nût di stwèles. 

Èlle aveût yeû à rabrèssî 

Dès boûrias d’omes, minme dès mamezèles, 

Èt tos leû cwârp a carèssî. 

 

Èle sondje à ç’ qu’èle n’a soyu djonde, 

À ç’ qu’èle n’areût soyu doner. 

Èle siplosse tote lès miséres do monde 

Po stinde si mwin èt d’vu d’mander… 

